
თხილის ბაქტერიული და ვირუსული დაავადებები 

თხილი  სტრატეგიულად მნიშვნელოვანი კულტურაა საქართველოს სოფლის 

მეურნეობისთვის, მის წარმოებას ძალიან დიდი ეკონომიკური მნიშვნელობა აქვს და 

საკმაოდ მაღალი შემოსავლების მოტანა შეუძლია ფერმერებისთვის და ქვეყნისათვის. 

გაეროს სურსათისა და სოფლის მეურნეობის ორგანიზაციის (FAO) მონაცემებით, 

საქართველო თხილნარის ფართობის მიხედვით, მსოფლიოს ძირითად მწარმოებელ 

ქვეყნებს შორის მეცხრე ადგილზეა,  თუმცა 2010  წელს მეხუთე ადგილზე 

იმყოფებოდა. თხილის ფართობის და შესაბამისად მოსავლის რაოდენობრივი და 

ხარისხობრივი კლება გამოიწვია ბოლო წლებში თხილის ბაღებში დამძიმებულმა 

ფიტოსანიტარულმა მდგომარეობამ - ფართოდ გავრცელებულმა  ბაქტერიულმა და 

გულის სიდამპლის გამომწვევმა სოკოვანმა  დაავადებებმა, რასაც დაემატა აზიური 

ფაროსანას ინვაზია და დაბალი აგროტექნიკური ფონი.  სამწუხაროდ, სხვა 

კულტურებისგან განსხვავებით, თხილის მავნე ორგანიზმებს და მათ წინააღმდეგ 

ბრძოლას სათანადო ყურადღება არ ეთმობოდა, განსაკუთრებით დასავლეთ 

საქართველოში.  ბოლო წლებში იმატა ინტროდუცირებული თხილის ჯიშების 

რაოდენობამ (ტონდა ჯიფონი, ტონდა რომანა, კამპონიკა, მონტარელა და სხვ.), რამაც 

გაზარდა ვირუსული და ბაქტერიული დაავადებების გავრცელების რისკი, თუმცა მათ 

მაინც სათანადო ყურადღება არ ეთმობა. მეთხილე ფერმერთა ძალისხმევა ძირითადად 

გულის სიდამპლის გამომწვევი სოკოვანი ორგანიზმების, ასევე ნაცრის და ბუგრების 

წინააღმდეგ არის მიმართული. უმეტეს შემთხვევაში თხილის ვირუსული და 

ბაქტერიული დაავადებები იგნორირებულია.  აღნიშნული გარემოება გამოწვეულია 

იმით, რომ ეს დაავადებები არ იყო სათანადოდ შესწავლილი, ფერმერებმა არ იციან 

მათი სიმპტომები, გავრცელება, მავნეობა. უნდა აღინიშნოს, რომ თხილის 

არაინფექციური დაავადებები, რომლებიც გამოწვეულია გარემოს არასასურველი 

მოქმედებით, ასევე კვების რეჟიმის დარღვევით, ვირუსული და ბაქტერიული 



ინფექციების მსგავსი სიმპტომებით ხასიათდებიან. ძნელია მათი გარჩევა. 

წარმოდგენილი ბროშურა დაეხმარება ფერმერებს თხილის ბაქტერიული და 

ვირუსული დაავადებების სიმპტომატიკის და გავრცელების გზების შესწავლაში, მათ 

წინააღმდეგ ბრძოლის ღონისძიებების ჩატარებაში. მნიშვნელოვანია ის გარემოება, 

რომ სამომავლოდ საქართველოში დაგეგმილია თხილის სარგავი მასალის 

სერტიფიცირება. მცენარეთა დაცვის საერთაშორისო ორგანიზაციის EPPO-ს 

სტანდარტის თანახმად, სერტიფიცირების პროცესი ითვალისწინებს თხილის 

როგორც ვირუსული, ასევე ბაქტერიული  დაავადებების აუცილებელ კონტროლს. 

დაავადების სიმპტომები, გავრცელება და მავნეობა 

საქართველოში ძირითადად თხილის ორი ბაქტერიული დაავადებაა ცნობილი, 

თხილის ბაქტერიული სიდამწვრე  და ბაქტერიული კიბო. ასევე დაფიქსირებულია 

ორი ვირუსული დაავადების - თხილის მოზაიკის და რგოლლაქიანობის სიმპტომები.  

თხილის  ბაქტერიოზი (ბაქტერიული სიდამწვრე)  

გამომწვევი: ბაქტერია Xanthomonas arboricola pv.corylina 

     

სიმპტომები: ბაქტერიული სიდამწვრე ვითარდება მცენარის ფოთლებზე, ჩენჩოზე და 

ნაყოფის გარსზე პატარა, ლაქისებრი დაზიანებების, აგრეთვე დაბერილი კვირტების 

დანეკროზების სახით. განვითარების გვიან სტადიებზე დაავადებამ შეიძლება 

გამოიწვიოს ერთგვარი წყლულები - მკვდარი ქსოვილის მზარდი მასა ტოტებზე და 

ძირითად ღეროებზე. ინტენსიური განვითარების შემთხვევაში ბაქტერიოზი იწვევს   

ტოტების და ძირითადი ღეროების სრულ გახმობას. ბაქტერიული სიდამწვრის 

სიმპტომები ადვილად ამოსაცნობია თხილის ჩენჩოზე, სადაც ჩნდება მცირე ზომის 

ყავისფერი ნეკროზული ლაქები. ეს ლაქები ზოგჯერ ერთიანდება და მთლიანი 

დამწვრობის შთაბეჭდილებას ტოვებს.  

გავრცელება და მავნეობა: თხილის ბაქტერიული სიდამწვრე  დასავლეთ 

საქართველოშია გავრცელებული, ძირითადად სამეგრელოს დაბალი ზონის 



სოფლებში. დაავადება საფრთხეს უქმნის როგორც ახალგაზრდა, ისე ასაკოვან 

მცენარეებს. ზოგადად, ბაქტერიული ინფექცია ნორჩი კვირტებიდან თანდათან 

ვრცელდება ფოთლებსა და მთელ მცენარეზე.  განსაკუთრებით სწრაფად ვითარდება 

ზედმეტად ტენიანი გვიანი გაზაფხულისა და ადრე ზაფხულის პერიოდში. 

თხილის  ბაქტერიული კიბო 

გამომწვევი: ბაქტერია Pseudomonas syringae pv. avellanae  

   

სიმპტომები: ბაქტერიული კიბოსგან დაავადებულ ტოტზე შეიმჩნევა  ამობურცული 

იარა. იარა შეიძლება იყოს მომრგვალო,  ჩაღრმავებული, კიდეებზე გამონაზარდით. 

დაზიანებული ადგილი გამუქებულია. იარის ადგილზე შეინიშნება ექსუდატის 

მსგავსი სუსტი გამონადენი. ჩნდება მოგრძო ჭრილობები. ჭრილობის ნაპირები 

ამობურცულია, ცენტრი კი ჩაწეული, თუმცა შესაძლებელია ჭრილობის ცენტრში 

სიგრძივი ამობურცულობის წარმოქმნაც. დაზიანებული ადგილი მოწითალო მუქ 

შეფერილობას ღებულობს. ჭრილობა ყოველწლიურად დიდდება, მისი ნაპირები 

კორძებით იფარება.  

დაავადებული ფოთოლი და ყვავილები ნაადრევად ჭკნება. ტოტებზე ქერქი 

მოწითალო-ყავისფერ შეფერილობას ღებულობს. დაავადება იწვევს მცენარის 

დასუსტებას, ზრდის შეფერხებას და მოსავლიანობის შემცირებას. დასუსტებულ 

მცენარეებზე ადვილად სახლდებიან მეორადი მავნებლები. 

გავრცელება და მავნეობა: დაავადება დასავლეთ საქართველოს ყველა რეგიონშია 

გავრცელებული, თუმცა გვხვდება კერობრივად.   ძირითადად აავადებს ახალგაზრდა 

მცენარეებს. დაავადება ჯერ  ტოტებს ახმობს, შემდეგ კი მთელ მცენარეს. 

 



თხილის მოზაიკა 

გამომწვევი: ვაშლის მოზაიკის ვირუსი (ApMV) 

  
 

სიმპტომები: თხილის მოზაიკის გამოვლინება,  ძირითადად ფოთლებზე,  ვირუსული 

დაავადებების  დამახასიათებელი სიმპტომით ხდება:  მკვეთრად გამოხატული 

მოზაიკური, მოყვითალო ქლოროზული ლაქები, რომლებიც უსისტემოდაა 

მიმოფანტული ძარღვებს შორის და უმეტესად ფოთლის წვეროსთან ლოკალიზდება.  

დაავადებისთვის ასევე  დამახასიათებელია  ფართოზოლიანი ყვითელი ლაქიანობა, 

რომელიც  ძარღვებშუა სივრცეს ფოთლის წვეროსკენ მიჰყვება. მოზაიკური 

სიმპტომები კარგად ჩანს ფოთლის ორივე მხარეს. 

გავრცელება და მავნეობა: თხილის მოზაიკა საკარანტინო ვირუსული დაავადებაა. 

საქართველოში ერთეულ ადგილებზეა დაფიქსირებული, თუმცა საშიშია და ამიტომ 

აუცილებელია მისი სიმპტომების ცოდნა და კონტროლი. თხილის მოზაიკა 

ვრცელდება სარგავი მასალით და მყნობით. დაავადების გავრცელებას ასევე ხელს 

უწყობენ სარეველა მცენარეები. 

თხილის რგოლლაქიანობა 

გამომწვევი: ქლიავის ნეკროზული რგოლლაქიანობის ვირუსი (PNRSV) 

    



სიმპტომები: თხილის ფოთლებზე ვითარდება ღია ყვითელი შეფერილობის 

უსწორმასწორო რგოლური ლაქები. ეს ლაქები მოგვიანებით ნეკროზირდება. 

ფოთლები შედარებით მცირე ზომისაა, განიცდის დეფორმაციას. დაავადების 

სიმპტომები კარგად ჩანს ფოთლის ორივე მხარეს. 

გავრცელება და მავნეობა: თხილის რგოლლაქიანობა საკარანტინო ვირუსული 

დაავადებაა. საქართველოში ერთეულ ადგილებზეა დაფიქსირებული. თხილის ეს 

ვირუსული დაავადება ვრცელდება სარგავი მასალით და მყნობით. დაავადების 

გავრცელებას ასევე ხელს უწყობენ სარეველა მცენარეები. 

„ქაჯის ცოცხი“  (პროლიფერაცია) Witch's broom 

გამომწვევი:  „ქაჯის ცოცხის“  ანუ პროლიფერაციის  გამომწვევის ეთიოლოგია 

ბოლომდე დაზუსტებული არ არის. მსგავსი სიმპტომების გამოწვევებად ბაქტერიული 

ან ფიტოპლაზმური მიკროორგანიზმები ითვლება. 

  

სიმპტომები: „ქაჯის ცოცხის“ (Witch's broom) ტიპიური სიმპტომია მუხლთშორისების 

დამოკლება, წვრილი, ქლოროზული და  მოკლე ყუნწიანი ფოთლები;  

მუხლთშორისების ადგილზე ახასიათებს მრავალი პატარა, ქაოტური, 

დეფორმირებული ყლორტის განვითარება. დაავადებული ფოთლები  ნაადრევად 

ცვივა. ჩახშირებული, დეფორმირებული, ფოთოლგაცვენილი, „ქაჯის ცოცხივით“ 

გაშლილი ტოტები ადვილად გამოირჩევა.   

გავრცელების პირობები და მავნეობა: უკანასკნელ წლებში „ქაჯის ცოცხის“ 

სიმპტომებიანი მცენარეები საკმაოდ დიდი რაოდენობით შეინიშნება დასავლეთ 

საქართველოს თხილნარებში. განსაკუთრებით ჭარბობს გადაბერებულ, გადაზრდილ 

თხილის ბაღში. დაავადება იწვევს მცენარის დასუსტებას, ზრდის შეფერხებას და 

მოსავლიანობის შემცირებას. დასუსტებულ მცენარეებზე ადვილად სახლდებიან 

მეორადი მავნებლები. 



კვლევის მეთოდები 

თხილის ვირუსული და ბაქტერიული დაავადებების კვლევისათვის გამოიყენება 

თანამედროვე სეროლოგიური ფერმენტდაკავშირებული  ანტისხეულების 

იმუნოსორბენტული (Enzyme-Lynked ImmunoSorbent Assay -ELISA) ანალიზის ორმაგი 

სენდვიჩ (DAS-ELISA) მეთოდი; მოლეკულური - რეალური დროის რაოდენობრივი 

პოლიმერაზული ჯაჭვური რეაქციის (TaqMan® RT-PCR) და იზოთერმული 

ამპლიფიკაციის (LAMP) მეთოდები. აღმოჩენილ დაავადების გამომწვევ ახალ აგენტს 

საბოლოო დადასტურებისთვის იკვლევენ გენეტიკური კვლევის sequence-მეთოდით. 

ELISA ტესტი წარმოადგენს ფართოდ მიღებულ სადიაგნოსტიკო საშუალებას, 

რომელიც დამყარებულია ანტიგენ-ანტისხეულის ურთიერთქმედებაზე. 

ფიტოპლაზმური პათოგენების სკრინინგი განხორციელდა კომერციული კომპლექტის 

“DAS ELISA Poly/Mono Biotin”  (SEDIAG) პროტოკოლის მიხედვით. შედეგების გაზომვა 

მოხდა იმუნოფერმენტული ანალიზატორით EL 800 ELISA-Reader-ით (Bio-Tek 

Instruments, Winooski, VT).  

პოლიმერაზული ჯაჭვური რეაქციის TaqMan® triplex real-time PCR მეთოდი 

წარმოადგენს სწრაფ, სანდო, დასაყრდნობ რაოდენობრივი დეტექციის მეთოდს.  აქვს  

მულტიპლექსირების უნარი და შესაბამისად, რამოდენიმე პათოგენის ერთდროულად 

განსაზღვრის საშუალება. პირველ ეტაპზე ხორციელდება საკვლევი ნიმუშებიდან დნმ-

ის ექსტრაქცია: მცენარეული ქსოვილიდან  დნმ-ის გამოყოფა ხდება  კომერციული 

ნაკრების   (PureLink® Plant Total DNA Purification Kit) პროტოკოლის მიხედვით,  დნმ-

ების საჭირო კონცენტრაციის მომზადება და გაზომვა ხდება  ფლუორომეტრის 

აპარატით Qubit 4.0 (Invitrogen, Invitrogen, Life Technologies). PCR რეაქცია 

განხორციელდა პროექტის ფარგლებში  შერჩეული  პრაიმერებით და  7500 Fast Real-

Time PCR System (Applied Biosystems) აპარატურის გამოყენებით. 

     

 



დაავადების გამომწვევი პათოგენების იდენტიფიცირება 

შოთა რუსთაველის ეროვნული სამეცნიერო ფონდის პროექტის ფარგლებში 

იმუნოფერმენტული ELISA მეთოდით დადასტურდა თხილის  ორი ვირუსული 

დაავადების - თხილის მოზაიკის და რგოლლაქიანობის გამომწვევი ApMV და  PNRSV 

ვირუსების არსებობა. თხილის ბაქტერიული სიდამწვრის გამომწვევი ბაქტერიის 

Xanthomonas arboricola -ს არსებობა დადასტურდა როგორც სეროლოგიური  (ELISA), 

ასევე  მოლეკულური PCR და  სექვენირების sequence მეთოდებით.  საბოლოო 

იდენტიფიცირება განხორციელდა კოხის ტრიადის მეთოდით, როდესაც 

დაავადებული მცენარიდან გამოყოფილი ბაქტერიული კულტურით დასენიანებულ 

საცდელი თხილის ნერგებზე დაფიქსირდა ბაქტერიოზის სიმპტომები. 

   
 

ბრძოლის ღონისძიებები 

ბაქტერიოზებთან ბრძოლის ყველაზე ეფექტური საშუალებაა სპილენძის შემცველი 

პრეპარატები.  პირველი წამლობა ტარდება თებერვალი-მარტის დასაწყისში, ისე, რომ 

არ დაემთხვეს მდედრობითი კვირტების გაშლას. შემდეგი წამლობები ტარდება 

გაზაფხული - ზაფხულის პერიოდში. განსაკუთრებით მნიშვნელოვანია წამლობა 

მოსავლის აღების შემდეგ და გვიან შემოდგომაზე (ჩამოცვენილია ფოთლების 2/3), 

რათა არ მოხდეს ნაყოფის კრეფის და ფოთოლცვენის დროს გაჩენილ 

მიკროჭრილობებში ბაქტერიული ინფექციის შეჭრა. საჭიროა კიბოს სიმპტომებიანი 

ტოტების გამოჭრა, გამოტანა და დაწვა. დროული და სწორი აგროტექნიკური 

ღონისძიებების გატარება.  მცენარის გასხვლა-ფორმირება, გაახალგაზრდავება. 

სპილენძის შემცველი ფუნგიციდების გამოყენება, განსაკუთრებით შემოდგომაზე, 

როდესაც ფოთოლცვენის შედეგად წარმოქმნილ მიკროჭრილობებში იქმნება 

ბაქტერიული ინფექციის შეჭრის საშიშროება. დაავადების სიმპტომებიანი ღეროების 

გამოჭრა. სპილენძის შემცველი ფუნგიციდების  გამოყენება, განსაკუთრებით ადრე 

გაზაფხულზე და შემოდგომაზე, ბაქტერიულ დაავადებებთან ბრძოლასთან ერთად.       



თხილის ვირუსულ დაავადებებთან ბრძოლის უპირველესი პირობაა ჯანსაღი სარგავი 

მასალის გამოყენება; სარეველების, როგორც ვირუსული ინფექციის რეზერვატორი 

მცენარეების კონტროლი, დაავადებული მცენარეების იზოლირება ან ამოძირკვა.   

„ქაჯის ცოცხის“ დაავადებასთან ბრძოლისთვის საჭიროა სიმპტომებიანი ტოტების 

გამოჭრა, გამოტანა და დაწვა. დროული და სწორი აგროტექნიკური ღონისძიებების 

გატარება,  თხილნარის გასხვლა-ფორმირება, გაახალგაზრდავება, სპილენძის 

შემცველი ფუნგიციდების გამოყენება.  

 

 

უკანასკნელ წლებში დასავლეთ საქართველოს  

სამეგრელოსა და გურიის რეგიონებში 

გავრცელდა თხილის სწრაფი,  უეცარი  ხმობის 

შემთხვევები. დაფიქსირებულია თხილის  - 

ბაქტერიული, ფიტოპლაზმური და  სოკოვანი 

დაავადებების დამახასიათებელი სიმპტომები.  

თხილის სწრაფი ხმობის მასიური ხასიათი, 

გავრცელების ფართო არეალი და ინტენსივობა 

გარკვეულწილად  მიანიშნებს მოცემული  

დაავადების ეპიფიტოტიურ,  მძლავრ კერობრივ   

გავრცელებაზე, რაც დამახასიათებელია 

ბაქტერიული ინფექციებისათვის. 

თხილის სწრაფი ხმობის წინააღმდეგ რეკომენდებულია შემდეგი ღონისძიებები:  

ბაღში  აგროტექნიკური ფონის    მოწესრიგება-დაცვა,  სარეველების და ამონაყრების 

კონტროლი, დაავადებული ბუჩქებიდან  გამხმარი  ტოტების ამოჭრა,  სასხლავი 

იარაღების დეზინფექცირება, გასხვლის შემდეგ მცენარეების დამუშავება  სპილენძის  

შემცველი  პრეპარატებით,  ამავე პრეპარატებით შესხურება ფოთლების 70%  

ჩამოცვენის შემდეგ, რომ არ მოხდეს ფოთოლცვენის დროს გაჩენილ 

მიკროჭრილობებში ბაქტერიული  ინფექციის შეჭრა,  მცენარეთა  ინტეგრირებული  

დაცვის ღონისძიებების  აგროვადებში განხორციელება თხილის მავნებელ-

დაავადებებთან ბრძოლის ფენოკალენდარული სქემების მიხედვით.  

 

    

კვლევა განხორციელდა შოთა რუსთაველის                                                                                 

საქართველოს ეროვნული სამეცნიერო ფონდის                                                                                  

მხარდაჭერით (გრანტის ნომერი FR - 18 – 874) 

